Канон святой равноапостольной

Марии Магдалине

Празднуем 22 июля (4 августа)
Тропарь, глас 1-й

Христу, нас ради от Девы рождшемуся, честная Магдалина Мария последовала еси, Того оправдания и законы хранящи; темже днесь всесвятую твою память празднующе, грехов разрешение молитвами твоими приемлем. (Дважды.)
Слава, и ныне, Богородичен: Гавриилу вещавшу Тебе, Дево, радуйся, со гласом воплощашеся всех Владыка, в Тебе, святем кивоте, якоже рече праведный Давид: явилася еси ширшая небес, поносивши Зиждителя Твоего. Слава Всельшемуся в Тя, слава Прошедшему из Тебе, слава Свободившему нас рождеством Твоим.

Канон, глас 8-й

 Песнь 1

Ирмос: Воду прошед яко сушу, и египетскаго зла избежав, израильтянин вопияше: Избавителю и Богу нашему поим.

Припев: Святая равноапостольная Марие Магдалино, моли Бога о нас. 

Божественными украшена добротами, и светолитии сияющи божественными, очерневшее мое сердце твоими молитвами, Марие, озари.

Святая равноапостольная Марие Магдалино, моли Бога о нас. 

Освяти тя Слово Отчее, от духов злобы избавив яве, Емуже ученица бывши, дарований Святаго Духа исполнилася еси.

Слава: Вод исполнишися животворных от источника независтнаго, за милосердие на земли явльшагося Владыки, греха мутныя изсушила еси токи.

И ныне: Матерь естеством Содетеля поем тя, отроковице, примирившую Богу отпадшее естество человеческое, Богородительнице всенепорочная Владычице.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Песнь 3

Ирмос: Небеснаго круга Верхотворче, Господи, и Церкве Зиждителю, Ты мене утверди в любви Твоей, желаний краю, верных утверждение, едине Человеколюбче.

Святая равноапостольная Марие Магдалино, моли Бога о нас. 

Возлюбивши первее благих Виновника, наше благосердно естество обожившаго, последовала еси Ему усердно, Марие, Того повинувшися божественным велением. (Дважды.)
Слава: Рыдающи, гроба избавителева достигла еси, первее видевши божественное, отроковице, Воскресение. Темже благовестница явилася еси вопиющи: Христос воста, руками восплещите.

И ныне: Спасает мя Слово воплощшееся, Пречистая, от Твоих пречистых кровей, Богатством благости, разрешая осуждение перваго падения. Егоже непрестанно моли, спасти стадо Твое.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Господи помилуй. (Трижды.)

Седален, глас 8

Обнищавшему Слову, премногим милосердием, Марие Магдалино, яве яко ученица истинно послужила еси; зрящи же Сего на Кресте вознесена, и во гробе положена, рыдала еси слезящи. Темже Тя почитаем, и твое совершаем верою торжество, мироносице славная, моли Христа Бога, грехов оставление подати чтущим любовию святую память твою.

Слава, и ныне, Богородичен: Яко Деву и едину в женах, Тя без семене рождшую Бога плотию, вси ублажаем роди человечестии, огнь бо вселися в Тя Божества, и яко Младенца млеком питаеши Зиждителя и Господа. Тем ангельский и человеческий род достойно славим пресвятое рождество Твое и согласно вопием Ти: моли Христа Бога согрешений оставление даровати покланяющимся верою пресвятому Рождеству Твоему.

Песнь 4

Ирмос: Услышах, Господи, смотрения Твоего таинство, разумех дела Твоя, и прославих Твое Божество.

Святая равноапостольная Марие Магдалино, моли Бога о нас. 

Без смущения имущи мирскаго суетства мысль, Пришедшему мир весь спасти от лести послужила еси.

Святая равноапостольная Марие Магдалино, моли Бога о нас. 

Мыющися слезами, гроба живоноснаго достигши, Ангела узрела еси, возвещающа Христово, Марие, Воскресение.

Слава: Сердце твое непорочное во оправданиях Христовых бысть, и Того единаго вожделела еси: краснаго добротою, достославная.

И ныне: Дреманием лености мя сон греховный, Отроковице, постиже: бодренною молитвою Твоею возстави мя к покаянию.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Песнь 5

Ирмос: Вскую мя отринул еси от лица Твоего, Свете незаходимый, и покрыла мя есть чуждая тьма, окаяннаго? Но обрати мя, и к свету заповедей Твоих пути моя направи, молюся.

Святая равноапостольная Марие Магдалино, моли Бога о нас. 

Прабаба, сию словесы прельстившаго, и изгнавшего от рая древле, зрящи ногами попираема чистых жен, нрав мужеский стяжавших, с ними вечно радуется.

Святая равноапостольная Марие Магдалино, моли Бога о нас. 

Умершаго и во гробе затвореннаго, всем жизнь вдыхающаго, уязвляема любовию, сладцей Его любви приношаеши миро, Магдалино, честная Марие, и слезныя проливаеши ароматы.

Слава: По страсти Божественней, по страшнем Спасове вознесении, преходиши, слово всюду честное возвещающи, и многи уловляющи прельщающияся неведением, яко Слова ученица славная.

И ныне: Избавляет мя падшаго к греховным многоплетенным падежем, Иже из Тебе родитися благоизволивый за безмерную милость, Пресвятая Отроковице. Егоже умоли всякаго вреда избавитися, верою поющим Тя.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Песнь 6

Ирмос: Очисти мя, Спасе, многа бо беззакония моя, и из глубины зол возведи, молюся: к Тебе бо возопих, и услыши мя, Боже спасения моего.

Святая равноапостольная Марие Магдалино, моли Бога о нас. 

Глагол твоих орошение, печали вар отъят учеников, честная, якоже возопила еси: Христос воста, живот явися, ясное облиста солнце. (Дважды.)

Слава: Се твоя светозарная память возсия, просвещающи верныя, в ней поющия тя, и тму отгонящи лукавых бесов искушения, досточудная.

И ныне: Священства мысленное и неприкосновенное очистилище, свещник световиден явилася еси, и мост к Богу преводяй, исповедающим Тя Богородицу, Пренепорочная.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Господи помилуй. (Трижды.) Слава, и ныне.

Кондак, глас 3

Предстоящи преславная у Креста Спасова со иными многими, и Матери Господни состраждущи, и слезы точащи, сие в похвалу приношаше, глаголющи: что сие есть странное чудо, Содержай всю тварь, пострадати изволи? Слава державе Твоей.

Икос

Владыка Христос и Царь создания, не оставль небеса, сниде, якоже изволи, и плоть тленную восприят волею. Егоже видевши Мати непорочная на Кресте пригвождаема, с девами честными предстоящи, и Магдалина Мария плачущи. Той бо тамо сущей, и теплейшую веру показующей, присно последоваше Христу, и гроб зряше, ожидающи и вопиющи: пострадати изволил еси, слава державе Твоей.

Песнь 7

Ирмос: Отроцы еврейстии в пещи попраша пламень дерзновенно, и на росу огнь преложиша вопиюще: благословен еси, Господи Боже, во веки.

Святая равноапостольная Марие Магдалино, моли Бога о нас. 

Недуги отгнала еси различныя, споспешествующаго Тебе Слова имущи, Емуже предстоиши ныне, вопиющи, мироносице: благословен еси, Господи Боже, во веки. (Дважды.)
Слава: Едина видела еси прежде инех, Живота нашего, Христа, воставша, вертоградаря же Того непщевала еси, вопиющи: благословен еси, Господи Боже, во веки.

И ныне: Уставила еси течение смертное, безсмертнаго Бога яко заченши, и рождши, Чистая, Емуже вси поим: благословен еси, Господи Боже, во веки

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Песнь 8

Ирмос: Седмерицею пещь халдейский мучитель богочестивым неистовно разжже, силою же лучшею спасены, сия видев, Творцу и Избавителю вопияше: отроцы, благословите, священницы, воспойте, людие, превозносите во вся веки.

Святая равноапостольная Марие Магдалино, моли Бога о нас. 

Светло явися житие твое, зарями облиста, о Магдалино, добродетельных деяний, божественнаго проповедания, еже к Божию мановению, и лучами яже к Зиждителю любве, Емуже поеши со Ангелы: священницы, пойте, людие превозносите Его во веки. (Дважды.)
Слава: У Креста предстояла еси, зрящи неправедное, славная, заколение, Себе излиявшаго за неизреченную милость, и стенании и слезами обливаема, что странное, вопияла еси, Марие, чудо? Како умерщвляется и умирает смерть умертвивый, Живот сый естеством.

И ныне: Яко Божию Матерь Тя единомудренно славим, и твари вышшую, Чистая, о Тебе бо осуждение еже от Адама потребися, и отступльшее присвоися человеков существо, поющее: священницы, благословите, людие, превозносите Его во веки.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Песнь 9

Ирмос: Ужасеся о сем небо, и земли удивишася концы, яко Бог явися человеком плотски и чрево Твое бысть пространнейшее небес. Тем Тя, Богородицу, Ангелов и человек чиноначалия величают.

Святая равноапостольная Марие Магдалино, моли Бога о нас. 

К божественней преложилася еси ныне радости, к райстей широте пространней, к мысленным и премирным обителем, идеже преподобных чинове; идеже есть глас чист светло празднующих, Марие богоносная. Темже Тя вси ублажаем.

Святая равноапостольная Марие Магдалино, моли Бога о нас. 

Ничтоже предпочла еси сущих на земли паче любве Христа Бога, но Того единаго снедаема добротами, и непосредственно, всечестная, посылаемыми лучами, стопам Сего, вопияла еси, последующи: Тя величаю, Многомилостиве.

Слава: Обожение получивши боготворное, и потока напившися благодати, и мзды болезней приемши богоначально, и апостольским чином счетаема, Магдалино, ученица Слова, любовию чтущия Тя Твоими молитвами сохрани.

И ныне: Яко Мати пострадавшаго за ны, душетленных страстей мя избави; яко милостива, разреши согрешений моих пленицы; яко блага, ублажи ныне озлобленную мою душу бесовскими искушении, Дево Богородице, да пою Тя всепетую.

Моли Бога о нас, святая равноапостольная Марие Магдалино, яко мы усердно к тебе прибегаем, скорой помощнице и молитвеннице о душах наших. (Поклон.)

Тропарь, глас 1-й

Христу, нас ради от Девы рождшемуся, честная Магдалина Мария последовала еси, Того оправдания и законы хранящи; темже днесь всесвятую твою память празднующе, грехов разрешение молитвами твоими приемлем.

Кондак, глас 3-й

Слава: Предстоящи преславная у Креста Спасова, со иными многими, и Матери Господни состраждущи, и слезы точащи, сие в похвалу приношаше, глаголющи: что сие есть странное чудо, Содержай всю тварь, пострадати изволи? Слава державе Твоей.

И ныне, Богородичен: Тя ходатайствовавшую спасение рода нашего, воспеваем, Богородице Дево, плотию бо от Тебе восприятою Сын Твой и Бог наш, Крестом восприим страсть, избави нас от тли, яко человеколюбец.

Молитва 1 (Из Акафиста)

О святая мироносице и всехвальная равноапостольная Христова ученице Магдалино Марие! К тебе, яко верней и мощней о нас к Богу ходатаице, мы грешнии и недостойнии ныне усердно прибегаем и в сокрушении сердец наших молимся. Ты в житии твоем страшныя козни бесовския испытала еси, но благодатию Христовою явно от тех свободилася еси. И нас молитвами твоими от сети бесовския избави, да всегда, во всем житии нашем, делом, словом, мыслию и тайными помышленьми сердец наших верно послужим единому святому Владыце, Богу нашему. Ты паче всех благ земных Сладчайшаго Господа Иисуса возлюбила еси и Тому чрез все житие добре последовала еси, божественными учении Его и благодатию душу свою питающи, и множество человек от тьмы языческия ко Христа чудному свету приводящи. Сия убо ведуще, молим тя: испроси нам у Христа Бога благодать просвещающую и освящающую нас, да ею осеняеми, в вере и благочестии, в подвизех же любве и самоотвержения преуспевати будем, и ближним служити неленостно потщимся, твоего человеколюбия образ памятующе. Ты, о святая Марие, бодренно благодатию Божиею житие на земли претекши, во обители небесныя радующися отшла еси; моли убо Христа Спаса, да и нас сподобит странствие наше в сей юдоли плача непреткновенно совершити и в мире и покаянии житие наше скончати, да тако во святости на земли поживше, вечныя блаженныя жизни на небеси сподобимся и тамо с тобою и всеми святыми вкупе восхвалим Троицу нераздельную и воспоим едино Божество Отца и Сына и Духа Всесвятаго во веки веков. Аминь.

Молитва 2

О святая мироносице, равноапостольная Магдалино Марие! Ты теплою любовию твоею ко Христу Богу злыя козни вражия попрала еси, и безценный бисер Христа обретши, Царства Небеснаго достигла еси. Сего ради к тебе припадаю умиленною душею, и сокрушенным сердцем вопию ти: призри с высоты небесныя на мя, греховными искушеньми боримаго; виждь, коль многими грехи и бедами на всяк день враг мя запинает, погибели моей иский. Темже, о славная и всехвальная ученице Христова Марие, умоли возлюбленнаго тобою и возлюбившаго тя Христа Бога, да подаст ми оставление многих моих прегрешений, да укрепит мя благодатию Своею трезвенно и бодренно шествовати путем святых Его заповедей и храм Духа Святаго да соделает. Да тако многотрудное житие мое на земли скончав, во светлыя и блаженныя обители рая небеснаго вселитися сподоблюся, идеже ты со всеми святыми радостно славословиши единосущную Троицу, Отца и Сына и Духа Всесвятаго, во веки веков. Аминь.

